
mailto:scienceproblems.uz@gmail.com
https://t.me/scienceproblems_uz

Kirish. Xurshid Davron oʻzbek tili boyliklaridan juda keng foydalanadi. Shuning uchun 

ham uning leksikasi boy va rang-barangdir. Shoir doim original, yangi tashbehlar topib, ularni 

lirikaning badiiy-estetik quvvatini oshirishga xizmat qildiradi.  

Shoir ijodiga nazar tashlar ekanmiz, xalqona ruh bilan birga tarixiylik yetakchi o‘rinni 

egallaganining guvohi bo‘lamiz. Shoir bu tarixiy, ijtimoiy, milliy qarashlarini ifodalash uchun 

ko‘pgina til unsurlaridan foydalangan  hisoblanadi. Albatta shoir yashayotgan davr ham uning 

ijodi mavzusiga turtki bo‘ladi desak, mubolag‘a bo‘lmaydi. Yozuvchi Ulug‘bek Hamdam 

ta’kidlganidek: “She’r, umuman, har qanday san’at asari ana shu muhit kayfiyatdan o‘sib 

chiqadi…”[2.20].  Darhaqiqat, shoir  ijodi shundayki, uning asarlari davrlar osha yashaydigan 

kuchga ega.  

Adabiyotlar tahlili. Shoir ijodi bo‘yicha ilmiy ishlar Nusratilloyeva D. “Xurshid Davron 

she’rlarida tildan foydalanish mahorati”(2021), Quronov S. “Xurshid Davron ijodida lisoniy 

vizual tasvir”(2021), Husainova F. “Xurshid Davron she’rlarida vatanparvarlik va ozodlik 

ohanglarining ayrim xalqona lingvopoetik talqini”(2021), Tojiboyeva D. “Xurshid Davron 

she’riyatida poetik timsol”(2009) kabi maqolalarida xulosalangan hisoblanadi. 

E’tirof etmoqchi bo‘lganim shuki, shoir ijodi til xususiyatlarini o‘rganishdan avval, uning 

nechog‘lik ona tiliga bo‘lgan ehtiromini so‘zga olmog‘imiz lozim deya o‘yladim.  “Umuman, 

X.Davronning barcha she’riy asarlari katta badiiy qimmatga ega. Shoir o‘z she’riy satrlarida 

xalqning asriy orzusi bo‘lgan ozodlik, erk, vatanparvarlik ohanglarini kuylaydi va ularga qanday 

erishish, asrab-avaylash yo‘llarini ko‘rsatib o‘tadi. Bu yo‘lda u so‘zni topib-topib, o‘z o‘rnida 

qo‘llaydi, so‘zga, ijodga katta mas’uliyat bilan qaraydi. O‘zbek xalqining katta boyligi bo‘lgan 

ma’nodosh, shakldosh, o‘zakdosh so‘zlardan, xalq maqol va frazemalaridan ustalik bilan 

foydalanadi. Bular esa misrada xalqona ohang, ta’sirchanlik, badiiylik bag‘ishlaydi”[4.90] – 

deydi F.Husainova o‘zining maqolasida.  

Tadqiqot metodologiyasi. Ushbu maqola tadqiqoti davomida umumilmiy kuzatish, 

tavsiflash, taqqoslash, kontekstual, lingvostatistik va stilistlik tadqiqot metodlaridan 

foydalanilildi. Yuqoridagi fikrlarni o‘qib shuni ta’kidlash mumkinki, ijodkor tilimizga xos 

unsurlardan yetarli darajada foydala olgan. 

Tahlillar va natijalar. Ijodkor tilimizga xos bo‘lgan so‘zlarning shakl va ma’no 

munosabatiga ko‘ra turlari – omonim, sinonim, antonim va paronim so‘zlarni o‘z o‘rnida va 

o‘ziga xos tarzda qo‘llagan. Sinonimlar yozuvchining so‘z qo‘llashdagi individual xususiyatlarini 

namoyon etuvchi muhim lug‘aviy birliklardir. Sinonimlarning badiiy nutq jarayonidagi o‘rni 

tushunchani turli darajalarda ifodalashi bilan belgilanadi. Chunki sinonimik qatordagi so‘zlar 

tushunchaning belgisini turli daraja bilan ifodalanishi, emotsional bo‘yoqdorligiga ko‘ra o‘zaro 

farqlanishi mumkin[3.4]. Bu xususiyatlar esa badiiy asarda fikrni rang-barang ifodalash 

imkonini beradi.  

Har qanday badiiy asar, avvalo, sinonimlarga boyligi bilan xarakterlanadi. Chunki 

sinonim soʻzlarning har birida oʻziga xos maʼno nozikliklari boʻlib, ular muayyan vaziyatda, 

nutqning yoʻnalishiga mos holda qoʻllaniladi. Shunday matnlar boʻladiki, unda qoʻllanilgan 

soʻzning boshqa sinonimi bilan mutlaqo almashtirib boʻlmaydi. Bu holat soʻzlarga xos umumiy 

xususiyatlardan boʻlib sinonimlarda esa yanada yorqinroq gavdalanadi. 

Masalan, “Bahordan bir kun oldin” she’riy to‘plamidan o‘rin olgan she’rlaridan shu 

aniqlandiki, shoir sinonim so‘zlardan turli o‘rinlarda mahorat bilan foydalangan hisoblanadi. 

Birgina osmon so‘zining ko‘k, samo, falak, gumbaz kabi variantlarini qo‘llaydi. Masalan, “Orzu 

haqida rivoyat” she’rida osmon so‘zining ko‘k, samo kabi ma’nodoshlari qo‘llangan:  

Bir odam yashardi g‘arib, xokisor,  

Ko‘zin yerdan uzmay yashardi…  

Ammo  

Har bir odamzotning o ‘z taqdiri bor:  

Uni asir etdi bir kuni samo.  

Ko‘rinadiki, bu misralarda avvalo ohangdorlikni ta’minlash va qofiyani to‘g‘irlash 

maqsadida shoir avvalgi misradagi ammo so‘ziga qofiyadosh bo‘lgan osmonning sinonimi – 

samoni tanlaydi.  

Xuddi shu she’rning keyingi bandiga e’tiborimizni qaratsak:  

U qanot yasadi,  

Dil to‘la orzu,  

Yuksak qoyalardan talpindi ko‘kka.  

Biroq qulayverdi qora yerga u  

Xuddi qush duch kelib qolgandek o‘qqa.  

Bu bandda esa osmonning sinonimi ko‘k qo‘llanilgan. Shoir bu so‘zni qo‘llashishining bir 

necha sabablari bo‘lib, avvalo, qofiya talabi bilan o‘q so‘ziga monad keladi. Qolaversa, X.Davron 

ijodida tarixiylik yuqori darajada ekanligini hisobga olsak, turkiy xalqlar osmonni ko‘k deb 

atashgan.  

Shoirning ushbu misralariga e’tibor qarataylik. She’r matniga osmon, samo, ko‘k 

sinonimik so‘zlarini qo‘yib ko‘raylik.   

Kechir, asrim,  

Senga inonmay  

Sen toptagan dilga inondim.  

Sen falakka quyosh o‘rnida  

Olib chiqqan zotlardan tondim.  

Osmonni qo‘yib ko‘rsak: Sen osmonga quyosh o‘rnida Olib chiqqan zotlardan tondim – 

qandaydir salbiy munosabat, ya’ni osmonga olib chiqmoq iborasini eslatadi. 

Samoni qo‘yib ko‘rsak: Sen samoga quyosh o‘rnida Olib chiqqan zotlardan tondim – 

samoga chiqarmoq uslubiy tomonlama g‘alizlik keltirib chiqarmoqda. 

Ko‘kni qo‘yib ko‘rsak: Sen ko‘kka quyosh o‘rnida Olib chiqqan zotlardan tondim – bunda 

esa ritm buziladi, ya’ni misralardagi hijolar soniga qaraydigan bo‘lsak, oxirgi ikki misra 9 

hijodan tashkil topgan.  

Shoir uchun eng maqbul so‘z haqiqatan ham falak bo‘lib, ham semantik, ham uslubiy, 

ham shakliy tomondan mos kelgan.  

Shoir she’rlarida nafaqat til uchun xos boʻlgan sinonimlarni, balki kontekst bilan bog‘liq 

sinonimlarni ham qo‘llaydi. Kontekstual sinonimlarni yaratish shoir tafakkur olami bilan 

chambarchas bog‘liq. Matniy sinonimlarda soʻzning asl maʼnosidan uzoqlashilmagan holda 

koʻchma maʼnoda ishlatilishi natijasida erishilgan. Fikrimizni osmon semasini ifodalovchi 

gumbaz haqida davom ettiramiz. Gumbazning lug‘aviy ma’nosiga e’tibor qaratsak, qubba 

shaklidagi tom ma’nosini ifodalaydi va odatda bizning ko‘z oldimizga tarixiy binolarning, 

madrasa-yu maqbaralarning rovoqi keladi, ular asosan ko‘k rangga bo‘yalgan bo‘ladi. Ana shu 

xususiyatiga ko‘ra gumbaz osmon semasiga yaqinlashadi.  Shoirning “Bibixonim” she’rida 

aynan shu manzara tasvirlanadi, ajratilgan bo‘lak tarzida, ya’ni niliy osmonga – ko‘k gumbazga 

deb qo‘llagan:  

Bola har kun kelar oqshomda,  

tut tagiga borib o‘tirar  

Va sarhadsiz niliy osmonga –  

ko‘k gumbazga boqib o‘y surar.  

Shoir she’rlarini kuzatar ekanmiz, ayrim fonetik hodisalardan ham foydalangan.  

Podshohlarga shoirmas, qullar –  

Qullar kerak, jallodlar kerak,  

Shoir eksa dillarga gullar,  

Majaqlovchi sallotlar kerak.  

She’rning so‘nggi misrasida kelgan sallot so‘zi aslida soldat bo‘lib, xalq tilida shunday 

ishlatiladi. Shoir ikkinchi misrada qo‘llangan jallod so‘ziga qofiyani ta’minlash maqsadida sollat 

shaklidan foydalangan. Agar soldat shaklini qo‘llanganda she’rning ohangdorligi buzilardi. 

Demak, ijodkor so‘zning sheva variantini qo‘llab, ham xalqonalikka, ham badiiylikka erisha 

olgan.  

She’rning keyingi bandida qo‘llangan sollot ham xuddi shu maqsadda tanlangan:  

Shoirlarni otgan jallodlar  

Bugun yashar nafaqasin yeb.  

O‘lgan shohga sodiq sollotlar  

Xat bitishar: “Biz tayyormiz” deb.  

Xurshid Davron she’riyati matnida oʻz uslubiga xos tarzda “oʻq”, “osmon”, “qo‘rquv”, 

“togʻ”, “hurlik”, “xanjar”, “quyosh”, “bolalik”, “qon”, “vatan”, “qul”, “bogʻ”, “qushlar”, “dengiz”, 

“soʻz”, “dushman”, “ozodlik” kabi umumiste’moldagi soʻzlar tez-tez ishlatiladi. Shoir tarixiy 

asarlarida ham turkiy, arabiy, forsiy soʻzlarni koʻp ham ishlatavermaydi. Shoir leksik 

qatlamidagi soʻzlar goh oʻz maʼnosida, goh maʼnosini oʻzgartirib koʻp maʼnoli soʻz koʻrinishida 

ifoda etiladi.  

Xulosalar. Xulosa sifatida shuni aytish mumkinki, O‘zbekiston xalq shoiri Xurshid 

Davron she’rlarini o‘rganar ekanmiz, til vositalaridan o‘ziga xos tarzda foydalanib, ularga yangi 

ma’nolar yuklaganining guvohi bo‘lamiz. Umuman olganda, badiiy asarning mutolaasi 

jarayonida, bu jarayonda tahlilida adabiyot va tilning bevosita bog‘liqligini, ularning go‘yo qush 

muvozanatini saqlovchi ikki qanotga o‘xshash ekanligini anglaymiz. Tilimizda mavjud bo‘lgan 

har bir element she’riyatda badiiy asarning ruhini, nafasini yoritib turishi tadqiqotlarimizdan 

ma’lum bo‘ladi. Shoir Xurshid Davron ijodi ham rang-baranglikka boy, u tilning har bir 

unsuridan o‘ziga xos tarzda, mohirona foydalanadi.  

